Дәріс 3. Мемлекеттiк құрылыстың түрлерi мен елдi басқарудың формалары. Елдiң саяси-әкiмшiлiк бөлінісі және оның негiзгi түрлерi.
Негізгі ұғымдар мен түсініктер:

· Қазіргі кездегі дүниежүзінің саяси картасындағы саяси обьектілер;

·   Мемлекетті басқару формасы; 

·    Елдің мемлекеттік құрылымы және  әкімшілік-аумағы.
Дүниежүзінің саяси картасының объектілері. Дүниежүзінің саяси картасының объектілері қатарына мемлекеттік мәртебесі ресімделген және ресімделмеген елдер мен аумақтар жатады. Оларды басты 4 топқа: 1) мемлекет мәртебесі ресімделген, халықаралық деңгейде танылған егемен (тәуелсіз) мемлекеттер; 2) мәртебесі анықталмаған аумақтар; 3) тәуелсіздігі танылмаған елдер; 4)  дербес басқару мәртебесіне ие болмаған тәуелді аумақтар деп бөледі. Олар бір-бірінен жерінің ауданы, халық саны, әлеуметтік-экономикалық даму деңгейіне қарай айырмашылық жасайды.
Тәуелсіз мемлекеттер. Жалпы алғанда, ХХ ғасыр бойы тәуелсіз мемлекеттер саны артып, керісінше, тәуелді аумақтар саны азая түсті. Қазіргі кезде дүние жүзі бойынша 193 тәуелсіз мемлекет бар.
Тәуелсіз мемлекеттер санын анықтауда мемлекеттің Біріккен Ұлттар  Ұйымына мүшелігі маңызды бағдар бола алады. Қазіргі кезде бұл халықаралық ұйымның құрамында 193 мемлекет бар.
Дүние жүзінің халықаралық деңгейде танылған тәуелсіз мемлекеттерін мемлекетті басқару формасы бойынша монархиялар мен республикаларға бөледі. 

Монархиялар мемлекетті басқарудың өте ежелгі үлгісі болып табылады, мысал ретінде Ежелгі Рим империясын алуға болады. Монархия жағдайында жоғары өкімет билігі билікті атадан балаға мирас етіп алған билеушінің (император, король, герцог, князь, сұлтан және т.б.) қолында шоғырланған. Әсіресе орта ғасырларда монархиялар саны артты, қазірдің өзінде олар сақталып қалған. Дүние жүзінде қазіргі кезде 29 монархия бар. Олардың барлығы дерлік Ескі Дүниеде (Азияда – 13, Еуропада – 12, Африкада – 3), тек біреуі ғана Мұхит Аралдарында (Тонга Корольдігі) орналасқан. Олардың арасында 18 корольдік, 3 әмірлік, 3 княздік, 2 сұлтанат, 1 папалық қала-мемлекет, 1 герцогтық, 1 империя бар.  

Әдетте монархтың билігі өмірінің ақырына дейін болады, бірақ БАӘ мен Малайзияда монархтарды бес жылдық мерзімге сайлайды. Монархиялық билік ескінің сарқыншағы сияқты көрінгенімен, тарихта республикадан монархиялық басқаруға қайта оралу оқиғалары (1975 ж Испанияда, 1993 ж Камбоджада)  болған.  Керісінше, 2008 ж 240 жылдық тарихы бар Непал монархиясы халықтың қалауымен республикалық басқаруға көшті. 

Монархиялардың басым көпшілігі конституциялық болып табылады. Конституциялық монархия жағдайында монархтың билігі мемлекеттік конституциямен шектелген. Монархтар “патшалық ететін, бірақ басқармайтын”, тек ұлттың рәмізі ретінде сан ғасырлық дәстүрді жалғастырып келе жатқан мұндай мемлекеттер қатарында жоғары дамыған елдермен  (Ұлыбритания, Норвегия, Швеция, Дания, Бельгия, Нидерланд, Жапония)  қатар, мешеу елдер де бар. 

Ұлыбританияны конституциялық монархияның нағыз үлгісі деуге болады. Королева парламентті тарату, премьер-министрді орнынан алу, рақымшылық жасау, марапаттау құқығына ие, парламент қабылдаған заңдарды бекітеді. Дегенмен королева барлық қадамдарында парламент пен үкіметтік кеңестеріне немесе шешімдеріне сүйенеді.  Монархиялық билік рәміздерін қазіргі заманғы британ қоғамында нақты көруге болады. Фунт стерлинг корольдік монета сарайында басылады, елде корольдік пошта қызмет етеді, ресми салтанаттарда «Құдайым, королеваны сақта» әнұраны орындалады. Мемлекет бюджетінен королева отбасына арнайы қаржы бөлінеді. 
Монархиялардың тағы бір түрі – абсолюттік монархиялар. Монарх билігіне шектеу қойылмайтын мұндай монархиялар саны көп емес, олар Азияда (БАӘ, Бахрейн, Катар, Кувейт, Оман) орналасқан. Бұл мемлекеттерде сайланатын парламент мүлде жоқ, атқарушы билік монархтың толық басқаруында болады. Мемлекетті басқарудың мұндай үлгісі ретінде Оман сұлтанатын мысалға келтіруге болады. Оман сұлтанатын 1970 жылдан бері Кабус бен Саид басқарып келеді. Мемлекет басшысы болумен қатар, сұлтан премьер-министрдің, сыртқы істер, қорғаныс, қаржы министрлерінің, қарулы күштердің бас қолбасшысы қызметтерін қоса атқарады. Бұл мемлекетте конституция жоқ. 

Абсолютті монархиялардың айрықша түрі – теократтық монархия. Теократтық (грекше “теос” - құдай, “кратос” – билік) монархияларда мемлекет басшысы дінбасы қызметін де атқарады. Мұндай мемлекеттер қатарына Бруней сұлтанаты, Сауд Арабиясы және Ватикан жатады. 

 Дүние жүзіндегі тәуелсіз мемлекеттердің басым көпшілігі республика (латынша “res publіca” – қоғамдық іс) болып табылады. Алғашқы республикалар Еуропадағы буржуазиялық төңкерістер нәтижесінде пайда болды. Отарлық жүйе ыдырағаннан кейін тәуелсіздігін алған мемлекеттер басым түрде респуликалық басқару үлгісін таңдап алған болатын. Мысалы, Америка дүние бөлігіндегі мемлекеттердің барлығы бірдей осы жолды таңдаған, ал Африкадағы республикалар саны 50. Қазіргі кезде бүкіл әлем бойынша 164 тәуелсіз мемлекет республика болып табылады.  
Республика жағдайында заң шығаратын ең жоғары өкімет билігі сайланатын өкілетті органның (парламент) қолында, ал мемлекет басшысын ел халқы өзі сайлайды. Республикалар президенттік және парламенттік деп бөлінеді. Әлем бойынша жалпы саны 100-ден асатын президенттік республикаларда (АҚШ, Франция, Аргентина, Бразилия және т.б.) президент мемлекет басшысы болумен қатар, үкімет басшысы қызметін атқарады. Ал парламенттік республикаларда атқарушы билік қызметін президент тағайындаған премьер-министр атқарады. Қазақстан Республикасына да басқарудың осы формасы тән. 
Кез келген елдің мемлекеттік құрылымын әкімшілік-аумақтық құрылымы да сипаттайды. Әкімшілік-аумақтық құрылымның негізгі екі үлгісі бар: унитарлы (латынша “unіtas” – бірлік) және федерациялық (“foederatіo” – одақ, бірлестік). 

Унитарлы мемлекеттерде әкімшілік-аумақтық бірліктер тікелей орталық үкіметке бағынады, ортақ заң жүзеге асырылады. Унитарлы мемлекеттер қатарына Италия, Франция сияқты республикалармен қатар, Жапония, Ұлыбритания тәрізді конституциялық монархиялар да бар. 
Федерациялық мемлекет жағдайында оның құрамына енетін федерация мүшелерінің белгілі бір саяси, экономикалық дербестігі болады. 2010 ж. дүние жүзі бойынша 24 федерация болды, олардың көпшілігінің атаулары федерация екендігінен хабар беріп тұр7

Бірыңғай (федералдық) заңдарымен және басқару органдарымен, ортақ әскермен қатар, федерация мүшелерінде мемлекеттік биліктің барлық белгілері (ту, әнұран, конституция, парламент, атқарушы билік жүйесі) бар. Федерациялы мемлекеттерде парламент әдетте екі палатадан тұрады: біреуі федерация субъектілерінің өкілеттілігін жүзеге асырады. Мысалы, АҚШ конгресіндегі сенат осындай қызмет атқарады. Америкалықтар жалпы федералдық заңдармен қатар, өздері тұратын штаттың заңдарына да бағынуы тиіс. 

Швейцария ресми түрде Конфедерация деп аталады. Конфедерацияны әдетте федерациялық құрылымның бір түрі ретінде қарастырады, мұнда мемлекетті құрайтын бірліктер құқықтық жағынан дербес мемлекеттер сияқты болады. Швейцария кантондары осындай дербестікке ие болғанына қарамастан, біртұтастығын сақтап отыр. 

Федерациялардың әкімшілік құрылымдары республикалар, провинциялар, штаттар, жерлер және т.б. түрде болуы мүмкін. Белгілі  географ И.И. Пирожник тарихи-географиялық ерекшеліктеріне, мемлекетті басқару сипатына байланысты федерациялардың бірнеше типтерін ажыратады: 

1)  Батысеуропалық тип: құрамдас бөліктерінің ұзақ жылдық өзін-өзі басқару немесе тәуелсіз даму дәстүрлері бар, саяси және этностық сәйкестіктерінің тұрақты арасалмағы қалыптасқан, байырғы батысеуропалық демократиялық сипаттағы елдер. Олардың тұтастығы кейбірінде (Бельгия, Швейцария)халықтың ұлттық құрамымен байланысқан болса, кейбіреуінде (Германия, Австрия) байланыспаған. 

2) Солтүстікамерикалық тип: либералды демократия құру барысында «төменнен бастап құрылған» ағылшын тілді «қоныс аударушылар федерациялары». Бұл топқа АҚШ, Канада және Аустралия Одағы жатады. Мұнда федерацияның қалыптасуы этностық және басқа әлеуметтік-мәдени айырмашылықтармен байланысты емес болды, мемлекет билігі жергілікті басқаруды күшейту есебінен орталықтандырылмаған (децентрализация) сипат алды, саяси жағдай салыстырмалы түрде тұрақты.

3) Латынамерикалық тип: Испания және Португалия отарларының ыдырауы нәтижесінде «жоғарыдан бастап құрылған» байырғы «қоныс аударушылар федерациялары». Бұл типтегі мемлекеттерде (Аргентина, Бразилия, Венесуэла, Мексика) этностық айырмашылық айқын емес, ассиметриялық тән, федерация субъектілерінің саны көп және мемлекеттік билік жоғары деңгейде орталықтандырылған. Аймақтарының көп болуы, ассиметриялық сипаты байырғы штаттарды бөлу немесе жаңа игерілген аудандарды қалыптастыру арқылы жаңа субъектілерді ұйымдастыруға себепші болады. 

4) Афроазиялық тип: ішкі құрылымы біркелкі емес, бір орталықтан бағындырылатын, «жоғарыдан бастап құрылған» жас федерациялар. Бұларда бұрыннан келе жатқан байырғы федералдық құрылымдар мен этностық негізде жаңадан қалыптасқан субъектілер арасында өзара келісім бар, кейбіреулерінде авторитарлық билік орын алған. (Үндістан, Малайзия, БАӘ, ОАР). Осы ретте осы типке жататын, бірақ отарлық кезеңнен кейін қалыптасқан жас, тұрақсыз авторитарлық режимдерді (Нигерия, Эфиопия, Пәкстан, Мьянма) де атап өтуге болады. 

5) Отарлықтан кейін қалыптасқан, аралдық федерациялар типі: афроазиялық типке өте ұқсас, отарлық империялардың ыдырауынан кейін, мандаттық аумақтарға тәуелсіздік беру нәтижесінде  қалыптасқан жас федерациялар (Микронезия Федерациялық Штаттары). 

6) Социалистік кезеңнен кейін қалыптасқан тип: социалистік дәуірдің элементтері сақталған, либералдық демократия ене бастаған, ішкі этностық және әлеуметтік-экономикалық айырмашылықтары бар, көп ұлтты, басқарылуы ұлттық-аумақтық автономия сипатындағы федерациялар (Ресей Федерациясы, Сербия). 

Саяси картада федерациялы мемлекеттер негізінен ұлттық-этностық ерекшеліктерге (Ресей Федерациясы, Үндістан, Нигерия және т.б.) немесе мемлекеттің қалыптасу барысындағы тарихи-географиялық факторларға (АҚШ, Канада, Бразилия) байланысты пайда болды.

Федерациялық мемлекеттерде көп жағдайда астана елдің ірі қаласы болмауы мүмкін. АҚШ астанасы Вашингтон, Канададағы Оттава, Бразилиядағы Бразилиа, Аустралиядағы Канберра, Пәкстандағы Исламабад, Нигериядағы Абуджа және т.б. бұған мысал бола алады. Кей жағдайда астаналық қызметті бейресми түрде елдің екі қаласы «бөлісуі» мүмкін: ОАР-да Претория мен Кейптаун, ГФР-да Берлин мен Бонн. 

Саяси картаның басқа объектілері. Қазіргі кезде әртүрлі дерек көздері негізінде, дүние жүзінің саяси картасында тәуелсіз мемлекеттерден басқа, 2 мәртебесі белгісіз мемлекет, 12 танылмаған мемлекет бар. Сонымен қатар, әлемде 62 тәуелді аумақ бар деп есептелінеді. 

Дүние жүзінің саяси картасындағы мәртебесі анықталмаған аумақтар Палестина (жартылай Израиль басып алған) мен Батыс Сахара (Марокконың аумақтық келіспеушілігі бар) болып табылады. 

Танылмаған мемлекеттер деп олардың тәуелсіздігін дүние жүзінің көптеген мемлекеттері танымаған елдер аталады. Уақыт өткен сайын олардың саны артып отыр:

 1. Абхазия (Көптеген мемлекеттер оны Грузияның бір бөлігі ретінде қарастырады)

 2. Вазиристан (ресми түрде — Пәкстанның бөлігі)
 3. Галмудуг (ресми түрде —Сомалидің бөлігі)

 4. Косово (Көптеген мемлекеттер оны Сербияның бір бөлігі ретінде қарастырады)

 5. Таулы-Карабах Республикасы (Көптеген мемлекеттер оны Әзірбайжанның бір  бөлігі ретінде қарастырады)

 6. Приднестровье (Көптеген мемлекеттер оны Молдавияның бір бөлігі ретінде қарастырады)

 7. Пунтленд (ресми түрде—Сомалидің бөлігі)

 8. Солтүстік Кипр Түрік Республикасы (Көптеген мемлекеттер оны Кипрдің бір бөлігі ретінде қарастырады)

 9. Сомалиленд (ресми түрде — Сомалидің бөлігі)
10. Тайвань (Көптеген мемлекеттер оны Қытайдың бір бөлігі ретінде қарастырады)

11. Тамил-Илам (ресми түрде Шри-Ланканың бөлігі болып есептеледі)

12. Оңтүстік Осетия (Көптеген мемлекеттер оны Грузияның бір бөлігі ретінде қарастырады) 

Танылмаған мемлекеттердің бірі - Солтүстік Кипр Түрік Республикасы. Ол 1983 жылы Кипр аралының солтүстігінде жарияланған болатын, аралдың 36%-ын алып жатыр, 200 мыңдай адам тұрады. Астанасы ретінде Лефкоса қаласы (Никосияның солтүстік бөлігі) жарияланған. 

Мемлекеттің екі бөлігі арасындағы келіссөздер БҰҰ қатысуымен жүргізілуде. БҰҰ біртұтас мемлекеттің сақталуы және қауымдастықтардың саяси теңдігін қамтамасыз ету саясатын ұстануда. 2004 ж Кипр Еуропалық Одаққа өтер алдында бірігу туралы референдум өткізілген болатын, оның қорытындысы бойынша ел халқы біртұтас мемлекет болуға қарсы дауыс берді. 

Тәуелді аумақтар – тәуелсіздігін алмаған, бірақ елге тән барлық сипаты (белгіленген аумағы, шекаралары, тұрғын халқы және т.б.) бар аумақтар. Жалпы “аумақ” деген термин егемендігі жоқ жерлерге; аз игерілген аудандарға; мәртебесі белгісіз жерлерге қатысты қолданылады. 
Мемлекеттік одақтар. Қазіргі дүниеде тәуелсіз мемлекеттердің өз еркімен құрған одақтары бар. Солардың бірі – Ұлттар Бірлестігі (Commonwealth of Nations). «Ұлттар Бірлестігі» терминін алғаш рет 1884 ж британ премьер-министрі Лорд Розберри енгізген болатын. 1887 ж Лондонда негізі қаланған бұл ұйымның жаңа саясаты неғұрлым дамыған отарларға автономиялық мемлекет мәртебесін (доминион) беріп, жаңа Британ империясын құруға бағытталған болатын. Осы кезеңде доминион мәртебесін Канада, Аустралия Одағы, Жаңа Зеландия, Оңтүстік Африка Одағы,  Доминион Ньюфаундленд және Ирландия алды. Біртіндеп Бірлестік құрамындағы мемлекеттер саны арта берді. 

Бірлестік құрамы бірнеше рет өзгеріске түскен. Қазіргі кезде ол жалпы ауданы 30 млн км2 аумақты қамтып жатқан, халық саны 1,3 млрд жуық 54 мемлекеттен тұрады. Олардың ішінде 16 мемлекет ресми түрде «Бірлестік құрамындағы мемлекет» деп аталады. Бұл мемлекеттердің әрқайсысы Ұлыбритания королевасын мемлекет басшысы ретінде таниды. Олардың қатарында Канада, Аустралия Одағы сияқты дамыған елдер де бар. 

Екінші дүниежүзілік соғыстан соң Францияның кейбір бұрынғы отарлары (Латын Америкасындағы Мартиника, Гваделупа, Гвиана, Африкадағы Реюньон) шалғай департаменттер мәртебесін алды. Францияның негізгі аумағындағы департаменттер сияқты оларда да атқару билігі (префектуралар) мен жергілікті өзін-өзі басқару органдары қызмет етеді. Бұлардан басқа Мұхит Аралдарында Жаңа Каледония, Француз Полинезиясы Франция құрамындағы шалғай аумақтар деп есептеледі. Ғарыштық және ядролық держава болып есептелетін Францияның зиянды объектілері осы аумақтарда (Куру ғарыш айлағы Гвианада, ядролық сынақ полигоны – Француз Полинезиясында) орналастырылған. Полинезиядағы Муруроа атолындағы полигонда Франция 1966 және 1996 жылдар аралығында 181 сынақ жүргізіп, қазіргі кезде мораторий жариялаған. 

1991 ж желтоқсан айында әлемде тағы бір мемлекеттер одағы пайда болды: Кеңес Одағы ыдырағаннан кейін тәуелсіздігін жариялаған 12 мемлекет (Балтық бойы республикаларынан басқасы) Тәуелсіз Мемлекеттер Достастығы  (ТМД) деп аталған осы ұйымға енген болатын. 2009 ж Грузия өз еркімен Достастық құрамынан шықты.  Бұл одақ шеңберінде экономикалық, мәдени, әскери қарым-қатынастар дамып, бірыңғай кедендік саясат ұстану бағытында ынтымақтастық орнауда. 

Дүниежүзінің қазіргі саяси картасының объектілері қатарына мемлекеттік мәртебесі жарияланған және жарияланбаған 250-ден аса ел мен аумақ жатады. Оларды басты екі топқа: 1) мемлекет мәртебесі жарияланған, халықаралық деңгейде танылған тәуелсіз мемлекеттер; 

2) дербес басқару мәртебесіне ие болмаған тәуелді аумақтар деп екіге бөледі. Олар бір-бірінен жерінің ауданы, халық саны, әлеуметтік-экономикалық даму деңгейіне қарай айырмашылық жасайды.

Тәуелсіз мемлекеттер. Өздерінің сызбанұсқадан көріп отырғандай, тәуелсіз елдер мемлекеттік құрылымы мен басқару формалары жағынан әртүрлі болады. Кез келген елдің мемлекеттік құрылымы, яғни мемлекеттің аумақтық ұйымдасу сипаты оның қоғамдық-саяси өміріне тікелей ықпал еткенімен, экономикалық даму деңгейінде шешуші рөл атқармайды. Дүниежүзінің халықаралық деңгейде танылған тәуелсіз мемлекеттерін (олардың саны 193) мемлекетті басқару бойынша монархиялар мен республикаларға бөлінеді.

Монархия жағдайында жоғары өкімет билігі бір ғана адамның (император, король, герцог, князь, сұлтан және т.б.) қолында шоғырланған. Билік ету құқығы атадан балаға мұра етіп беріледі. Монархия конституциялық және абсолютттік монархия деп екіге бөлінеді.  Дүниежүзінде қазіргі кезде 29 монархия бар. Олардың барлығы дерлік Ескі Дүниеде (Азияда – 13, Еуропада – 12, Африкада – 3), тек біреуі ғана Мұхит аралдарында (Тонга Корольдігі) орналасқан.

Конституциялық монархияда монархтың билігі конституциямен шектелген. Яғни, накты заң шығару билігі парламенттің колында, ал үкімет атқарушы билікке ие. Мұндай мемлекеттерде монархтар “патшалық етеді, бірақ басқармайды”, тек ұлттың символы ретінде сан жылғы дәстүрді жалғастырады. Батыс Еуропаның көптеген елдеріне монархияның осы түрі тән: Бельгия, Дания, Нидерланд, Норвегия және т.б. конституциялық монархиялар арасында жоғары дамыған елдермен қатар, Лесото сияқты мешеу елдер де бар. Азиядағы жетекші ел Жапония да конституциялық монархиялар қатарына жатады

Абсолюттік монархияларда монархтың билігіне мүлде шек қойылмаған. Дүниежүзі бойынша мұндай мемлекеттер саны жыл сайын азайып келеді, олардың көпшілігі Азияда (БАЭ, Бахрейн, Катар, Кувейт, Оман) орналасқан. 

Теократтық (грек. theos – құдай, kratos – билік) монархияларда мемлекет басшысы діни жетекші қызметін де атқарады. Мұндай мемлекеттер қатарына Бруней, Сауд Арабиясы және Ватикан жатады.

Кесте. Монархиялы мемлекеттер..

	Еуропа
	Азия

	
1. Андорра Княздігі

2. Бельгия Корольдігі

3. Ватикан қала-мемлекеті

4. Ұлыбритания мен Солтүстік

Ираландияның Біріккен

Корольдігі

5. Дания Корольдігі

6. Испания Корольдігі

7. Лихтенштейн Княздігі

8. Люксембург Ұлы Герцогтігі

9. Монако Княздігі

10. Нидерланд Корольдігі

11. Норвегия Корольдігі

12. Швеция Корольдігі
	
1. Бахрейн Корольдігі

2. Бруней Корольдігі

3. Бутан Корольдігі

4. Иордан Корольдігі

5. Камбоджа Корольдігі

6. Катар мемлекеті

7. Кувейт мемлекеті

8. Малай Федерациясы

9. Біріккен Араб Әмірліктері

10. Оман Сұлтандығы

11. Сауд Арабиясы Корольдігі

12. Таиланд Корольдігі

13. Жапония 

	Африка
	Мұхит Аралдары

	
1. Лесото Корольдігі

2. Марокко Корольдігі

3. Свазиленд Корольдігі
	Тонга Корольдігі


Дүниежүзіндегі елдердің басым көпшілігі мемлекетті басқару формасына қарай республика (латын. respublica — қоғамдық іс).

Республика — заң шығаратын ең жоғары өкімет билігі сайланатын өкілетті органның (парламент) қолында, ал мемлекет басшысын ел халқы өзі сайлайды. Президенттік республика жағдайында президент мемлекет басшысы болумен қатар, үкімет басшысы қызметін атқарады

Мемлекеттік құрылымына байланысты унитарлы (латын. unitas бірлік) және федерациялы (латын. foederatio-одақ, бірлестік) мемлекеттерді ажыратады
Бірыңғай (федералдық) заңдарымен және басқару органдарымен, ортак әскермен қатар, федерация мүшелерінде мемлекеттік биліктің барлық белгілері (ту, әнұран, конституция, парламент, атқарушы билік жүйесі) бар. Дүниежүзіндегі федера-циялар саны 20-дан асады (кестені қараңдар). Федерациялы мемлекеттер, ұлттық-этностық ерекшеліктерге (Ресей Федерациясы, Үндістан, Нигерия және т.б.) немесе мемлекеттін қалыптасу барысындағы тарихи географиялық факторларға (АҚШ, Канада, Бразилия) байланысты пайда болды.

	Аймақтар
Мемлекеттер
   Еуропа

Австрия Республикасы, Бельгия Корольдігі, Германии Федерациялы Республикасы, Ресей Федерациясы, Швейцария Конфедерациясы

   Азия

Біріккен Араб Әмірлігі (БАӘ), Малайзия, Мьянма Одағы, Пәкстан Ислам Республикасы, Үндістан Республикасы.

   Америка

Америка Құрама Штаттары, Аргентина Республикасы, Бразилия Федерациялы Республикасы, Венесуэла Республикасы, Канада, Мексика Құрама Штаттары

   Африка

Комор аралдары Федерациялы Ислам Республикасы, Оңтүстік Африка Республикасы, Нигерия Федерациялы Республикасы, Эфиопия

  Аустралия және Мұхит аралдары

Микронезия Федерациялы Штаттары, Аустралия Одағы

 

           Тәуелді аумақтар. Ұлы географиялық ашылулар мен еуропалық отарлау нәтижесінде метрополияларға тәуелді аумақтар пайда болды. Жалпы "аумақ" деген термин егемендігі жоқ жерлерге; аз игерілген аудандарға; мәртебесі белгісіз жерлерге (мысалы, Батыс Сахара) қатысты қолданылады.

Тәуелді аумақтарға — отарлар (латын. соіопіа — қоныс), протектораттар (латын. protector — қамқоршы), мандаттық аумақтар, шалғай департаменттер мен аймақтар, ассоциациялық мемлекеттер жатады .

           Отарлар толығымен басқа мемлекеттің билігіндегі және саяси, экономикалык дербестігі жок елдер. 

           Протекторат тең емес келісім негізінде неғұрлым күшті мемлекеттің әсізіне "қамқоршы" болуынан қалыптасады. Бұл жағдайда елдің тәуелділік сипаты өзінің сыртқы экономикалық және саяси байланыстарын жүргізу құқығын басқа мемлекетке беруімен анықталады. 
           Мандаттық аумактар Бірінші дүниежүзілік соғыста жеңіліске ұшыраған Германияның бұрынғы отарлары мен иеліктерін соғыста жеңіске жеткен елдердің қарамағына беру нәтижесінде пайда болды. Екінші дүниежүзілік соғыстан соң мандаттык жүйе БҰҰ-ның қамқорлығы жүйесімен ауыстырылды. Қазіргі кезде тәуелді аумақтардың аталған түрлері БҰҰ жасаған "отарлар тізіміне" енгізілген, ұйым тарапынан оларға жедел түрде теуелсіздік беру туралы талаптар қойылуда. Соған қарамастан Ұлыбритания маңызды әскери-стратегиялық аудандар болуына байланысты Испанияның оңтүстігіндегі Гибралтарды, Атлант мұхитының оңтүс-тігіндегі Фолкленд аралдарын тәуелді аумақтар ретінде сақтап қалып отыр.

               Бұл тізімге шалғай департаменттер мен аймақтар, ассоциациялық мемлекеттер енбеген. Шалғай департаменттер мен аймақтар белгілі бір елдің құрамдас бөлігі ретінде танылады. Мысалы, Француз Одағына 5 шалғай департамент (Француз Гвианасы, Мартиника, Гваделупа, Реюньон, Сен-Пьер және Микелон), 5 аумақ (Француз Полинезиясы, Жаңа Каледония, Оңтүстік Антарктикалық аумақ, Маиотта, Уоллис және Футуна аралдары) енеді. Бұл Одақтың мүшелері Франциямен тығыз экономикалык, қарым-қатынаста және елдің заңды бөліктері ретінде ЕО тарапынан қаржылай көмек алуға құқылы. 
       Еркін ассоциациялық мемлекет мәртебесін алған аумақ өзін-өзі басқарумен бірге, сыртқы саясатта да ішінара дербестікке ие болады. Пуэрто-Рико, Маршалл аралдары, Солтүстік Мариана Аралдары Бірлестігінде АҚШ-пен еркін ассоциацияға ену мәртебесі бар.

